
Golygfa 1 - yn ganol nunlla, yn yr anialwch

Criw o angylion y siarad efo’r gynulleidfa:

Angel 1        Croeso i’r Sioe Nadolig
Angel 2        Sioe fawr ein hysgol ni.
Angel 3        Ond siom na fedrwch chithau 
Angel 4        Fod yma efo i ni!

Angel 5        Ond mi ganwn gloch Rhostryfan 
Angel 6        A’i chanu dros yr ŵyl.
Angel 7        Er gwaetha gorfod cadw draw, 
Angel 8        Mi gawn ni eto hwyl.

Angel 9        Ond rhaid yw gadael rŵan, 
Angel 10      Dwi’n clywed lleisiau dau,
Angel 11      Mae’r nos yn dod yn araf, 
Angel 12      Ac mae rhywun y nesáu!

Maen nhw i gyd yn gadael y llwyfan dan sibrwd ‘Shhhh!’
Mair a Joseff, wedi blino’n lân, yn cyrraedd. Tydi Mair ddim yn hapus.

Mair		O Joseph bach! Mae’n nghefn i’n fy lladd i. Faint sydd ‘na i fynd eto?
Joseff      	Dwi’n brifo drosta hefyd. Ac yli, mae’r sannau rhad ’ma ges i gen ti Dolig dwytha yn dyllau i gyd. (dangos pâr o sannau flashy iawn)
Mair        	Biti bod yr hen ful wedi gorfod mynd yndê?
Joseff      	Ia. Y c’radur. Cynhesu byd eang, y cnydau’n methu tyfu a dim digon o fwyd iddo fo.
Mair        	Ac mae hynny’n digwydd mwy a mwy wrth i’r byd gynhesu.
Joseff      	Ydi. Mae o’n broblem fawr.
Mair        	Ond y broblem ni heno ydi dod o hyd i le i aros.
Joseff        	Paid ti â phoeni. Mae ’na dref yn y pellter yn fan’cw yli.  Dal ati cariad bach. Lle mae dy feddwl gwyrdd, defnyddia dy bŵerau dysgu!

Maen nhw’n cerdded yn eu blaenau’n flinedig

Golygfa 2 - ar stryd mewn tref
Mair a Joseff yn cerdded drwy stryd dywyll.

Mair        	Mi fydd na westy neu lety yn rhywle y fa’ma siŵr o fod Joseff?
Joseff        	Dos di yr ochr yna i’r ffordd a mi gana’ i glychaur drysau ochr yma:

Y ddau yn canu, ar dôn ‘Ding-a-ling-a-ling, Clychau Santa Clôs’ ac efo nhw mae criw o bobl cadw llety (wedi eu gwisgo fel dynion a merched cyffredin, ambell ffediog ac ati)

             Ding-a-ling-a-ling, ding-a-ling-a-ling
             A oes ‘na le i ni?
             Ding-a-ling-a-ling, ding-a-ling-a-ling
             A oes ‘na B and B?
             Ding-a-ling-a-ling, ding-a-ling-a-ling
             Oes ’na le i’w gael?
             Ding-a-ling-a-ling, ding-a-ling-a-ling
             O! Nagoes? dyna wael!

Mae’r pobl cadw llety yn codi arwyddion ‘Llety Ar Gau’ ac yn canu:

             Ding-a-ling-a-ling, ding-a-ling-a-ling
             Does dim lle i chi.
             Ding-a-ling-a-ling, ding-a-ling-a-ling
             Does dim B and B.
             Ding-a-ling-a-ling, ding-a-ling-a-ling
             Does dim lle i chi.
             Ding-a-ling-a-ling, ding-a-ling-a-ling
             Mae’n ddrwg iawn gynnon ni!

Mae’r pobl llety yn gadael y llwyfan gan adael Mair a Joseff ar eu pennau eu hunain.

Joseff        	O diâr, Mair bach – be wnawn ni?
Mair        	Beth am ofyn i’r dyn acw sy’n sefyll dan y lamp?
Joseff        	Syniad da!

Mae plismon yn sefyll dan olau stryd. Wrth siarad mae o’n plygu ei bengliniau fel bod ei gorff  o’n mynd i fyny ac i lawr.

PC Bevan        	Helô, Helô, Helô?

Mae Joseff yn edrych arno cyn cyfrif ar dri bys, ac yn sibrwd ‘Helô’ 
wrtho’i hun deirgwaith.

Joseff        	Pam bo’ch chi’n deud ‘Helô’ dair gwaith? Dim ond dau ohonan ni sydd.
PC Bevan	Lle dach chi’n mynd adeg yma or nos? ’Dach chi’n edrych braidd yn amheus os ga’ i ddweud.
Joseff        	Be? Y sannau ’ma sy’n tynnu sylw ia?
PC Bevan        	Naci siŵr. Dau o bobol ddiarth yn stelcian fel hyn a hithau mor hwyr.
Mair (yn flin)    Dan ni’n chwilio am lety. Dwi ar fin geni babi.
Joseff       	Ac mae bobman yn llawn neu’n cau ateb.
PC Bevan	Wel, mae ‘na westy neis rownd y gornel, welais i olau yno gynna’.
Mair		Diolch yn fawr. Be ydi eich enw chi?
Plismon        	PC Bevan neu ‘Bevan Byhafiwch’ fel maen nhw’n fy ngalw i.
Mair		Diolch y fawr PC Bevan! Nos da!
PC Bevan       	Nos da a Nadolig Llawen!
Joseff        	Be dach chi’n feddwl Nadolig Llawen? Tydi Iesu Grist heb gael ei eni eto!

Mae Mair yn gwneud stumiau i awgrymu bod y plismon ddim yn gall.

Golygfa 3 – Y Llety
Mae Mair a Joseff yn cyrraedd drws y llety. Yn sefyll tu allan mae’r dyn a’r ddynes sy’n rhedeg y lle. Mae golwg trist arnyn nhw.

Mrs Gwesty	Noswaith dda. Chwilio am le i aros ydach chi?
Mair 		Ia, dwi am eni babi unrhyw funud. Oes gynnoch chi stafell wag?
Mr Gwesty       Oes, llwyth o stafelloedd gwag.
Joseff        	Be? Stafelloedd gwag? Ym mhob un Stori’r Geni, erioed, mae’r llety’n  llawn. Ydach chi wedi gwneud camgymeriad?
Mrs Gwesty	Naddo. Mae’r lle’n hollol wag.
Joseff        	Gwych - gawn ni ddod i mewn?
Mrs Gwesty	Na chewch, sori! Dwi wedi cael Covid ac mae’r gŵr (pwyntio at ei gŵr) yn mynd am brawf fory. Tan hynny fyddan ni wedi cau.
Joseff        	Oes gynnoch chi rhywle o gwbl i ni aros?
Mrs Gwesty	Wel, mae ‘na hen feudy yn y cefn sy’n llawn o wellt.  Mae ’na hen breseb pren yno os ydi hynny o help.
Mair        	O! Diolch yn fawr – dyna’n union be’ ydan ni isio!

Mair yn edrych at y camera ac yn sychu ei thalcen:

Mair        	Ffiw! Y llety’n llawn! Bron i ni newid stori’r geni am byth yn fan’na!

Golygfa 4 – Y Gwŷr Doeth
Mae Gwŷr Doeth yn cerdded fel tasan nhw ar goll. Maen nhw’n sbio i’r awyr o hyd efo golwg ddryslyd ar eu wynebau.

Gŵr Doeth 1	Ti’n siŵr bod ‘na seren i fyny’n fa’na.
Gŵr Doeth 2	Ydw. Anferth o seren fawr. Garantîd!
Gŵr Doeth 3	Wela i ddim byd.
Gŵr Doeth 4	Na fi. Yn lle ‘llu?
Gŵr Doeth 5	Tua fana’n rhywle   (gan bwyntio bys i rhywle, rhywle yn yr awyr.) 
Gŵr Doeth 6	Ti’n ŵr Doeth i fod. Ti’m yn swnio’n glyfar iawn.
Gŵr Doeth 7	Mae ‘na seren fawr ddisglair i fod, sy’n dangos lle mae’r baban Iesu. Ond am rhyw reswm tydi hi ddim i’w gweld heno.
Gŵr Doeth 8	Mae ‘na ormod o lygredd yn yr awyr, dyna pam! Llygredd golau, mŵg a phob math o bethau drwg eraill.
Gŵr Doeth 9	Ia! Dyna sydd. Ylwch y ffatri fawr yn fan’cw yn gyrru mwg mawr du i’r awyr. Awn ni yno i gael gair efo nhw.

Golygfa 5 - Y Ffatri
Mae’r Gwŷr Doeth yn cyrraedd y ffatri. I’w cyfarfod nhw daw dyn blin a phigog. Fo ydi Mr Picton, perchennog y ffatri.

Mr Picton	Be ‘dach chi isio? Dwi’n brysur – yn cyfri’ fy mhres ar y fenaid i.
Gŵr Doeth 1	Dydan ni methu gweld Seren Bethlehem, y seren bwysicaf erioed. Ac ar eich ffatri hyll chi mae’r bai!
Mr Picton        Assifetta! Be ti’n ei insinyrêtio?
Gŵr Doeth 2	Be dach chi’n ei insinyrêtio yn y ffatri di’r cwestiwn? Be’ ‘dach chi’n ei wneud yma?
Mr Picton        Gei di weld rwân yli washi. Walis! Walis Tomos! (mae o’n gweiddi ar griw o Walis)

Alla o nunlla daw haid o Wali Tomosys bach, pob un mewn beret, sbectol a mwstash.

Walis        	O! Fafgol! Be di mataf Mr Picton?
Gŵr Doeth 3	Wela i! Gwneud Wali Tomosys bach ydach chi?
Mr Picton	Ia. Cuddly Toys Cymraeg sy’n siarad Cymraeg. Rwbath arall? Dwi’n brysur. Dwi’n gorfod mynd i symud wardrob.
Gŵr Doeth 4	Mae eich ffatri chi’n lladd y byd yn ara’ deg. Dach chi’n gwbod hynny?
Mr Picton	Trist iawn. Feri sad.  yn troi at y Walis: Heliwch y lembos ‘ma o’ma reit handi.

Mae’r Walis yn dechrau gwthio’r Gwŷr Doeth yn ôl i’r cyfeiriad y daethon nhw.

Gŵr Doeth 5	Arhoswch! Mae hyn yn bwysig!
Gŵr Doeth 6	Os na wnewch chi greu llai o fŵg, chawn ni byth weld golau’r seren, y seren sy’n arwain at Iesu Grist.
Gŵr Doeth 7	A fydd ‘na byth Nadolig eto. Byth bythoedd Amen.
Walis        	Byth Nadolig eto? Ydi hyn y wif Mr Picton?
Mrs Picton	Nacdi siŵr!  gan ysgwyd ei ben a sbio ar y llawr 
Gŵr Doeth 8	Dyfodol heb Nadolig. Dyna ydach chi isio Walis?
Walis        	Naci!
Gŵr Doeth 9	Dim anrhegion na thwrci. Dyna dach chi isio?
Walis        	Naci!
Gŵr Doeth 5	Byd heb anifeiliaid, na choed na physgod. Dyna dach chi isio?
Walis        	Naci!
Gŵr Doeth 4	Wel, dyna gewch chi. Ylwch ar y mŵg ‘ma   gan bwyntio at yr awyr
Wali 1        	Fafgoledig! Dydan ni efioed wedi sylwi af hyn o’f blaen!
Wali 2        	Mae o’n ofnadwy.
Wali 3        	Mae o’n afiach. Hen fŵg mawr du!

Maen nhw i gyd yn troi at y camera a dechrau canu, ar dôn ‘Tawel Nos’ ac yn pwyntio at yr awyr ac wedyn at Mr Picton.

             Du, du, du, du,
             Du, du, du, du,
             Mŵg mawf du,
             Mŵg mawf du.
             Pwy sy’n cfeu yf holl fŵg mawf du?
             Mistaf Picton – hwnnw sy’,
             Mŵg mawf du, du, du, duuuuuu,
             Mistaf Picton sy’.

             Du, du, du, du,
             Du, du .....

Maen nhw’n dal i ganu yr un peth eto ond mae Mr Picton yn gwylltio.

Mr Picton	Assiffeta! O’r gorau. Mi wna i gau’r ffatri!  yn gweiddi dros y canu ac yn stormio i ffwrdd i rhywle

Mae’r Walis yn dilyn Mr Picton allan, dan weiddi ‘Hwrê’! Mae’r Gwyr Doeth yn aros ac ysgwyd llaw ei gilydd, taro ei gilydd ar eu cefnau ac ati am eu bod nhw wedi cael Mr Picton i weld sens.

Gŵr Doeth 6	Ylwch! Mae’r mŵg yn dechrau clirio!
Gwr Doeth 7	Gwych! Hwyrach y cawn ni weld y seren yn fuan.
Gŵr Doeth 8	Mi fysa hynny’n fendigedig!
Gŵr Doeth 9	Dewch - ar frys!

Maen nhw’n cario ‘mlaen ar eu taith gan edrych i fyny i’r awyr.

Golygfa 6 – Y Bugeiliaid
Mae’n nos a chriw bach o fugeiliaid yn sefyll ac yn siarad. Mae golwg coll arnyn nhw.

Bugail 1        	Lle’n union ydan ni, wyt ti’n gwybod?
Bugail 2        	Ddaru ni droi i’r dde yn Ffrwd Cae Du dwi’n gwybod hynny.
Bugail 3        	Do, a heibio rowndabowt newydd Bontnewydd.
Bugail 4        	Ond roedd hynny oesoedd yn ôl.
Bugail 5        	Oedd. Wsti’r ddafad yma? yn pwyntio at y llawr Oen bach, bach oedd hi pan ddaru ni gychwyn!
Bugail 6        	Dwi’n cofio rhywun yn sôn am seren i’n helpu ni ffeindio’r ffordd.
Bugail 7        	Be di honna’n fanna?  gan bwyntio i’r awyr 
Bugail 8        	Dyna hi’r seren – o’r diwedd! Doedd hi ddim yna neithiwr.
Bugail 9        	Ond tydi hi ddim i’w gweld yn glir iawn nac ydi?
Bugail 10        Nac ydi - ond mae’n dod yn gliriach bob munud!
Bugail 11        Ydi! Mi gawn ni awr neu ddwy o gwsg a mi gychwynna ni eto.

Golygfa 7 - COP26 - Yr Alban
Tu allan i adeilad mawr crand, yn yr Alban, mae nifer o bobl bwysig yr olwg, mewn siwtiau, a ffrogiau drud, yn siarad. Dyma arweinwyr gwledydd y byd wedi dod i COP26. Yn eu mysg mae Donald Trump a Boris Johnson.

Arweinydd 1	Sut ydach chi? Braf eich cyfarfod chi. Gawsoch chi daith braf yma?
Arweinydd 2	Do, diolch. Awyren braf iawn. Siampên hefyd!
Arweinydd 3	A bwyd blasus iawn wedi cael ei gario yma o bedwar ban y byd - dim ond i ni.
Donald Trump	Wrth gwrs! Achos does na neb, na dim, yn fwy pwysig na ni!

I mewn o’r chwith daw’r bugeiliaid, ac yn edrych yn syn ar yr arweinwyr.

Bugail 12	Sgiwsiwch fi. Rydan ni ar goll. Lle’n union ydan ni?
Arweinydd 4 	Rydach chi wedi cyrraedd y Cop siŵr iawn. Cop26.
Bugail 13	Y Kop?  Mae o’n edrych yn wahanol iawn i’r Kop dwi’n ei gofio pan o’n i’n dod yma i weld gemau Lerpwl ers talwm.
Arweinydd 5	Naci, nid y Kop hwnnw. Y Cop enwog sydd wedi denu arweinwyr y byd.
Bugail 14	O! Co-op Penygroes! Hwnnw! Lle da!
Bugail 15        A rhad hefyd! Yn enwedig crisps!

Mae’r bugeiliaid yn dechrau siarad ymysg ei gilydd am y siop:

Bugail 1        Ydi. Ti di gweld rhad ydi’r nionod?
Bugail 2        Do. A mae tatws hanner pris wythnos yma.
Bugail 3        Y colslô dwi’n ei hoffi!

Mae Arweinydd 3 yn torri ar draws y sgwrs:

Arweinydd 6	Naci!  Naci! COP 26 – y Gynhadledd Fawr i drafod yr argyfwng sy’n wynebu’r byd i gyd.
Arweinydd 7	Rydan ni wedi dod yma i’r Alban i weld sut allwn ni i gyd helpu’r blaned.
Boris Johnson	Oeddwn ni’n meddwl mai dod yma ar wyliau bach oeddan ni!

Mae Donald Trump yn pwyntio at y bugeiliaid ac yn gofyn:

Donald Trump	Pam eich bod chi wedi dod mewn gwisg ffansi?
Bugail 4	Gwisg ffansi? Bugeiliaid ydan ni! Peidiwch a bod yn ddigywilydd!
Bugail 5	A mi rydan ar ein ffordd i weld Iesu Grist, sydd newydd gael ei eni.
Arweinydd 8	Sut ewch yno? Bysus Carmel ‘ta Dafydd Tacsis?
Bugail 6	Ar droed siŵr iawn!
Arweinydd 9	Cerdded? Fyddwch chi’n gynt o lawer mewn awyren.
Donald Trump    Mewn awyren ddois i yma - un fawr, fawr, i gyd i fi fy hun!
Arweinydd 10	A finna!
Arweinydd 11	A finna hefyd!
Arweinydd 12	A fi!

Mae’r arweinwyr byd yn gwneud stumiau hedfan mewn awyren efo’u breichiau ar led.

Bugail 7        	Cywilydd arnach chi!
Arweinydd 1	Mae eisiau helpu’r blaned oes, ond does na’m angen mynd dros ben llestri!
Bugail 8        	Rydach chi eisiau i bawb arall wneud eu rhan - ond ddim chi eich hunain!

Mae’r arweinwyr yn dod at ei gilydd i siarad.

Arweinydd 2	Maen nhw’ dweud y gwir, mae’ rhaid gwneud rhywbeth o leiaf.
Arweinydd 4	Mae anifeiliaid yn marw ym mhob man
Arweinydd 3	A’r môr yn llenwi efo mwy o mwy o blastig bob dydd.
Donald Trump	Mae hynny’n newyddion da i’r cwmni gwneud plastig!
Arweinydd 5	Cau dy geg y penci gwirion!
Arweinydd 6	Dewch - mi fydd yn rhaid i ni drafod hyn yn iawn.

Mae’r arweinwyr yn gadael â golwg ‘serious’ arnyn nhw i gyd. Yr olaf i adael ydi Donald Trump sy’n gwenu a gwneud rhyw stumiau ‘Ylwch chi fi’

Bugail 9	Ydyn nhw am wrando tybed?
Bugail 10 	Ylwch! Mae ‘na rhywun yn rhywle’n gwrando. Mae’r seren yn ddisglair unwaith eto - dewch!
Bugail 11	Ymlaen â ni
Bugail 12	Ymlaen!

Mae’r bugeiliaid i gyd yn canu, ar dôn ‘Clychau Santa Clôs’

             Ymlaen drwy’r holl dywyllwch,
             Ymlaen bob nos a dydd,
             Ymlaen drwy’r mwg a’r llygredd,
             Ymlaen yn llawn o ffydd.
             Ymlaen at y goleuni,
             Ymlaen at fywyd iach,
             Ymlaen yr awn at breseb
             Y brenin, bychan bach.

             Ymlaen gan gydio dwylo,
             Ymlaen drwy’r oriau mân,
             Ymlaen at byd o harddwch,
             Byd tecach a byd glân,
             Ymlaen yn llawn o obaith,
             Ymlaen, ymlaen o hyd,
             Ymlaen at fywyd glanach
             Hyd bedwar ban y byd.

Bugail 13    Ymlaen â ni!

Maen nhw’n cerdded yn eu blaenau.

Golygfa 8 - Y Beudy
Mae Iesu Grist yn ei breseb. Mae’r bugeiliaid yn cerdded i mewn o un ochr a’r Gwŷr Doeth doeth yn dod i mewn o’r ochr arall.

Bugail 14	Hwrê! Rydan ni wedi cyrraedd!
Gŵr Doeth 3	O’r diwedd rydan ni’n cael gweld y baban bach!

Yn fuan wedyn, daw’r arweinwyr i mewn

Arweinydd 7	Rydan ni wedi penderfynu newid ein meddyliau.
Arweinydd 8	Rydan ni am wneud ein gorau i helpu’r blaned a phopeth sydd arni.
Joseff        	Diolch yn fawr! Os wnawn ni gyd wrando ar neges y Nadolig mi fedran ni wella’r byd, unwaith ac am byth!
Walis        	Hwrê. Dim mwy o fwg du!
Mr Picton        A dim pres! Assiffeta!
Mair        	Beth am i ni gofio am seren y Nadolig bob un dydd o’r flwyddyn?
Arweinydd 9	Ia! Er mwyn pawb a phopeth yn y byd.

Mae pob aelod o’r cast yn canu, ar dôn ‘I Orwedd Mewn Preseb’

             Pob awr o bod diwrnod,
             Pob Sadwrn, Pob Sul,
             Er mwyn pob aderyn,
             Pob teigar, pob mul.

             Mi gofiwn am eraill
             Pob chwaer a phob brawd,
             Pob morfil a ‘sgodyn
             A phob c’radur tlawd.

             Er mwyn y plant bychain
             Llai ffodus na ni,
             Ym mhob tref a dinas
             ymhell dros y lli.

             Er mwyn yr hen blaned,
             Er mwyn ni i gyd,
             Mi gofiwn am seren
             Gwaredwr y byd.

Mae pawb yn gweiddi ‘Nadolig Llawen!’ 


 


Rhoi Sglein ar Seren Dywyll


 


 


Karen MacIntyre Huws


 


 


Ysgol Rhostryfan 2021


 


 


 


Cymeriadau:


 


 


Angylion


 


 


Mair


 


 


Joseff


 


 


PC


 


Bevan


 


 


Gw


y


r Doeth


 


 


Pobl cadw llety


 


 


Dyn y llety a’i wraig


 


 


Mr Picton (Rheolwr y Ffatri)


 


 


Criw o Wali Tomosys


 


 


Bugeiliaid


 


 


Arweinwyr Byd yn COP26


 


 


Donald Trump


 


 


Boris Johnson


 


 


 


 


 




  Rhoi Sglein ar Seren Dywyll     Karen MacIntyre Huws     Ysgol Rhostryfan 2021       Cymeriadau:     Angylion     Mair     Joseff     PC   Bevan     Gw y r Doeth     Pobl cadw llety     Dyn y llety a’i wraig     Mr Picton (Rheolwr y Ffatri)     Criw o Wali Tomosys     Bugeiliaid     Arweinwyr Byd yn COP26     Donald Trump     Boris Johnson          

